El  bòsch d’ Vignòle

Ah! sì, son coste, son coste le piante,

      Ch’a l’ han vdu j’ani d’mia vita pì bei;
      L’é sì ch’i vnìa con Ariòsto, con Dante,
      A fabrichè Dio sa quanti castei.
      Ò care piante, a vòstr’ombra reveusa
      Quante illusion a piovìo dal ciel,
      Per mi l’orient l’era tut color d’ reusa!
      
A disdeut ani che ‘l mond a l’è bel!

Sot costa nos, la bachëtta d’Atlante
      M’fasìa pasgiè dsora j’ale d’ij vent;     

      Sot costa rol, dnans ai pè d’ Bradamante,
      J’avrìa pr’un sguard abdicà ‘l firmament.
      Sot a cost olm, con la spà, con la lanssa,
      I fasìa d’Turch e d’Moresch un masel;
      A l’era mia l’Inghilterra e la Fransa;
      
A disdeut ani che ‘l mond a l’è bel!

Là su col bric a j’è ancor la caban-a,
      Ch’j avia nen dala per mila castei;
      Là d’ neuit un cioch fasìa còro a la ran-a,
      Et lux perpetua nunc luceat ei.
      Su col sambù, dsora ‘n branch, a subiava
      Un ortolan, nobilissim osel;
      La Malibran conta gnanca na rava:
      
A disdeut ani che ‘l mond a l’è bel!

Pian, pian, da para na veja castagna,
      A fè babòja vnisìa Teresin;
      Al brass a tnìa d’ moscatel na cavagna,
      E stermà an sen un masset d’marghritin:
      D’i giurament testimòni a son stane,
      Tra feuja e feuja, cardlin e fringuel:
      Ah! da col dì chi sa quanti ch’j eu fane!
      
A disdeut ani che ‘l mond a l’è bel!

Fier d’vëddme ‘l nas piassà ‘n mes a la ciera,
      D’vëddme le spale tacà vsin al còl; 
      I galopava d’una bela manera,
      Creandme un mond con d’chimere da fòl.
      Sensa tròp crëdde al latin dle calòte:
      L’òm i lo vdìa dsora ‘l carr d’Ezechiel;
      J’eu vist pi tard n’animal con doe piòte: 
      
A disdeut ani che ‘l mond a l’è bel!

Giù d’cola val precursor dla tempesta,
      Un gran ciadel m’a desvià na matin; 
      Na vous criava: Su, ausoma la testa:
     Viva l’Italia! marcioma al Tesin.
      Dl’indipendenssa a la santa conquista,
      Su, su, marcioma për caud e për gel…
      L’indipendenssa sot ciav l’eu peui vista:
      
A disdeut ani che ‘l mond a l’è bel!

Òh dova seve, me cari seugn d’glòria,
      Romans d’amor, dove seve volà?
      I treuvo sì dël passà la memoria,
      Ma peussne un’ora trovè dël passà?
      La strà dla vita già ch’venta ch’i cala,
      Përchè m’faraine tirè pr’el mantel?…
      Alegrament robatoma la scala:
      
A disdeut ani che ‘l mond a l’è bel!

